
Kemahiran berfikir secara kritis (KBK) merupakan salah satu elemen yang 
penting bagi melahirkan generasi yang berkemahiran dalam pemikiran aras 
tinggi. Mewujudkan generasi yang mempunyai pemikiran aras tinggi adalah 
menjadi salah satu agenda utama dalam pendidikan negara, ini terbukti 
apabila Kementerian Pendidikan Malaysia telah menggariskan elemen 
kemahiran berfikir aras tinggi seperti aplikasi, penaakulan dan penyelesaian 
masalah (pemikiran kritis) di dalam Pelan Pembangunan Pendidikan 
Malaysia 2013-2025 (PPPM) di bawah aspirasi murid (Kementerian 
Pendidikan Malaysia, 2013). Begitu juga dengan mata pelajaran Kemahiran 
Hidup Bersepadu, ia perlu menekankan kemahiran ini dalam pengajaran dan 
pembelajaran di dalam kelas untuk melahirkan tenaga kerja yang mahir di 
samping memiliki kemahiran pemikiran kritis yang tinggi bagi menghadapi 
cabaran abad ke 21 yang sangat mencabar.  

Kajian ini bertujuan untuk menentukan tahap kemahiran pemikiran kritis 
murid, tahap kecenderungan pemikiran kritis murid dan persepsi murid 
tentang persekitaran pembelajaran dalam mata pelajaran Kemahiran Hidup 
Bersepadu (KHB) tingkatan dua. Di samping itu, kajian ini juga bertujuan 
mengenal pasti hubungan antara kecenderungan pemikiran kritis dan 
persekitaran pembelajaran dalam mata pelajaran Kemahiran Hidup 
Bersepadu (KHB) dengan tahap kemahiran pemikiran kritis murid. 
Responden terdiri daripada 370 orang murid sekolah menengah kebangsaan 
(SMK) di daerah Kuala Muda/Yan, Kedah. Kajian ini merupakan kajian 
kuantitatif secara tinjauan (survey) dengan menggunakan borang soal 
selidik. Instrumen kajian bagi penentuan tahap kemahiran pemikiran kritis 
murid adalah menggunakan Ujian Pemikiran Kritis Cornell yang telah 
diterjermahkan ke dalam Bahasa Melayu. Manakala tahap kecenderungan 
pemikiran kritis murid diukur menggunakan University of Florida – 

Engagement, Maturity and Innovativeness (UF/EMI) yang diterjermahkan ke 
dalam Bahasa Melayu dan persekitaran pembelajaran diukur menggunakan 
Learning Environment Preferences (LEP) yang diubah suai dan 
diterjermahkan ke dalam Bahasa Melayu.  
 
Dapatan kajian menunjukkan secara keseluruhannya tahap kemahiran 
pemikiran kritis murid berada pada tahap lemah iaitu min 30.60 dengan 
sisihan piawai ialah 6.10. Tahap kecenderungan pemikiran kritis murid 
menunjukkan kecenderungan pemikiran kritis murid boleh dikatakan berada 
pada tahap kuat iaitu min ialah 119.45 dengan sisihan piawai ialah 12.66. 
Murid mempersepsikan bahawa persekitaran pembelajaran dalam mata 
pelajaran KHB kerap menerapkan elemen pemikiran kritis. Secara 
keseluruhan min ialah 3.56 dengan sisihan piawai sebanyak 0.62. Analisis 
korelasi Pearson menunjukkan terdapat hubungan positif dan lemah yang 
signifikan antara tahap kecenderungan pemikiran kritis dengan tahap 
kemahiran pemikiran kritis murid [r (370) = 0.16, p<.01]. Manakala tidak 
terdapat hubungan yang signifikan antara persekitaran pembelajaran dengan 
tahap kemahiran pemikiran kritis murid dalam mata pelajaran Kemahiran 
Hidup Bersepadu (KHB) iaitu bersamaan dengan [r (370) = 0.08 (p < 0.10)]. 
 
Tahap kemahiran pemikiran kritis murid yang lemah akan memberi kesan 
kepada murid untuk bersaing bagi menempuhi masa hadapan yang lebih 
mencabar yang memerlukan murid berfikir lebih kritis dan kreatif. Kegagalan 
murid untuk berfikir secara kritis dengan baik mungkin dapat dikaitkan 
dengan proses pengajaran dan pembelajaran yang berlaku di dalam kelas 
Kemahiran Hidup Bersepadu khususnya dan di sekolah amnya.  
 
Manakala bagi kecenderungan pemikiran kritis, menunjukkan murid-murid 
mempunyai kecenderungan untuk berfikir secara kritis yang tinggi dan ia 
menunjukkan murid berpeluang untuk menjadi seorang pemikir kritis 
sekiranya mereka diberi peluang  dengan dipupuk sikap untuk melibatkan 
diri dalam pemikiran kritis seperti aktiviti, pengajaran dan pembelajaran di 
dalam kelas. Guru Kemahiran Hidup Bersepadu  disarankan untuk 
membangunkan sikap dan kecenderungan ini sama ada secara pendidikan 
formal ataupun tidak formal seterusnya dapat melahirkan murid dan 
warganegara yang berfikiran aras tinggi. 
 
Bagi persekitaran pembelajaran di dalam mata pelajaran Kemahiran Hidup 
Bersepadu pula  akan memberi kesan terhadap amalan pengajaran guru 
iaitu perlu menekankan serta menerapkan elemen kemahiran berfikir secara 
kritis dan perlu memupuknya di dalam kelas. Bukan setakat guru sahaja 
memainkan peranan tetapi murid juga perlu memainkan peranan yang 
seiring bagi mewujudkan suasana dan aktiviti di dalam kelas dapat 
memupuk dan membudayakan pemikiran kritis. 
 
Secara keseluruhan kemahiran pemikiran kritis murid perlu ditingkatkan. 
Pihak guru di peringkat sekolah dan Kementerian Pendidikan Malaysia perlu 
memainkan peranan yang lebih proaktif dalam meningkatkan kemahiran 
pemikiran kritis murid dengan menekankan pengajaran dan pembelajaran di 

dalam kelas berlandaskan kemahiran pemikiran kritis dan pemantapan 
pengajaran guru dengan latihan yang berterusan terhadap guru. 

Critical thinking skill is an essential element to create a generation of higher-
order thinking skills. Creating a generation that has high levels are of thinking 
skills one of the main agenda in Malaysia’s education, this is proofed when 
the Ministry of Education has outlined the elements of higher order thinking 
skills such as application, reasoning and problem solving skills (critical 
thinking) in Malaysia Education Blueprint 2013-2025 (PPPM) under the 
aspirations of students (Ministry of Education, 2013). Similarly, Integrated 
Living Skills subject, it should be emphasized these skills in teaching and 
learning in the classroom to create a skilled workforce as well as having a 
high critical thinking skills to face the 21st century challenges that are very 
competitive. 
 
This study aims to determine the level of critical thinking skills of students, 
the dispositions of students to critical thinking and students' perceptions 
about the learning environment in the subject Living Skills in form two 
subject. In addition, this study also aims to identify the relationship between 
the disposition of critical thinking and learning environment with a level of 
critical thinking skills of students in the subject Living Skills. The respondents 
comprised 370 students secondary school (SMK) in Kuala Muda / Yan, 
Kedah. This study is quantitative surveys using a questionnaire. An 
instrument for determining the level of critical thinking skills of students are 
using the Cornell Critical Thinking Test was translated into Bahasa Melayu. 
While the critical thinking dispositions of students are measured using the 
University of Florida - Engagement, Maturity and Innovativeness (UF / EMI), 
which translate into Bahasa Melayu and measurable learning environment 
using Learning Environment Preferences (LEP) was modified and translated 
into Bahasa Melayu. 

The findings showed that the overall level of critical thinking skills of students 
are on the lowest level of 30.60 with a standard deviation of the mean is 
6.10. The students' critical thinking disposition tends students critical thinking 
can be said to be at a strong level of 119.45 and the mean is the standard 
deviation is 12.66. The students perceive that the learning environment in the 
subject KHB often adopted elements of critical thinking. Overall, the mean is 
3.56 with a standard deviation of 0.62. Pearson correlation analysis showed 
a positive relationship and a weak trend in the level of critical thinking 
disposition and critical thinking skills of students [r (370) = 0.16, p < .01]. 
While there was no significant correlation between the learning environment 
and the level of critical thinking skills of students in the subject Living Skills 
that is equal to [r (370) = 0.08 (p <0.10)]. Teachers are encouraged to 
develop attitudes and this trend either formal or informal education so as to 
produce a student and citizen-minded the highest level.  
 
Level critical thinking skills of students who are weak will affect the students 
to compete to go through a more challenging future that require students to 
think more critically and creatively. Failure of students to think critically well 
may be associated with the process of teaching and learning that goes on in 
classroom in particular and in school generally. As for the critical thinking 
dispositions, shows students have a tendency to think critically high and it 
shows students the opportunity to become critical thinkers if they are given 
the opportunity to cultivate an attitude to engage in critical thinking such as 
activities, teaching and learning in the classroom. Teachers are encouraged 
to develop attitudes and this trend either formal or informal education so as 
to produce a student and citizen-minded the highest level. For the learning 
environment in the Integrated Living Skills subject will have an impact on 
teaching practices and the need to emphasize the elements apply critical 
thinking skills and the need to nurture it in the classroom. Not only teachers 
but students also played a role to play in tandem to create an atmosphere 
and activities in the classroom can foster and cultivate critical thinking. 
 
Overall critical thinking skills students need to be improved. The teachers at 
the school level and the Ministry of Education should play a more proactive 
role in improving critical thinking skills of students by emphasizing in teaching 
and learning based on critical thinking skills and to enhance the teacher’s 
skill with the suitable training continuously. 

BAB 1 
 
 

PENDAHULUAN 
 
 

1.1 Latar Belakang Kajian 
 
Membangunkan masyarakat yang mempunyai kemahiran berfikir yang tinggi 
merupakan satu agenda penting dalam pembangunan bangsa dan 
pembinaan negara. Pendidikan memainkan peranan utama bagi melahirkan 
masyarakat yang mempunyai kemahiran berfikir untuk menghadapi 
kemajuan dan cabaran serta gelombang perubahan global abad ke 21. 
Pendidikan negara merupakan satu reformasi terpenting dalam 
pembentukan masyarakat dan juga dapat membentuk satu negara yang 
maju dalam pelbagai bidang seperti kebudayaan, sains dan teknologi, 
informasi maklumat, kemahiran berfikir dan budaya ilmu. Maka, apabila 
Falsafah Pendidikan Negara (FPN) diperhalusi, perkembangan daya intelek 
telah diberi penekanan utama bersama-sama dengan perkembangan rohani, 
emosi dan jasmani (Kementerian Pendidikan Malaysia, 2013). Oleh itu, 
kemahiran berfikir telah dijadikan satu daripada elemen utama dan penting 
dalam sistem pendidikan negara. 
 
 
Sistem pendidikan kita merupakan tunjang pembangunan negara. Sistem ini 
telah menyediakan ilmu pengetahuan dan kemahiran kepada generasi kini 
dan generasi sebelumnya bagi memacu pertumbuhan ekonomi dan 
memakmurkan negara. Justeru itu, Kementerian Pendidikan Malaysia (KPM) 
telah melakukan transformasi pendidikan dalam sistem pendidikan negara, 
dimana ianya bukan sekadar menambah bilangan kakitangan dan 
kemudahan, malah perlu menjurus kepada usaha untuk memahami dan 
menambah baik dinamik proses pengajaran dan pembelajaran. Transformasi 
ini mengharapkan dapat melahirkan satu generasi yang berpengetahuan, 
mampu berfikir secara kritis dan kreatif, mempunyai kemahiran kepimpinan 
yang mantap dan berupaya berkomunikasi dengan berkesan pada peringkat 
global. Salah satu objektif sistem pendidikan Malaysia adalah untuk 
"membangunkan dan meningkatkan keupayaan intelektual pelajar 
berkenaan dengan pemikiran rasional, kritis dan kreatif" (Kementerian 
Pendidikan Malaysia, 2013). 

 
 

Selaras dengan itu, kementerian juga menyemak semula kurikulum 
pendidikan untuk menerap dan membangunkan kemahiran abad ke-21 yang 
menekankan elemen berfikiran kritis dan kreatif, serta menggalakkan 
perkembangan sahsiah murid yang holistik dan seimbang. (Muhyidin 2013 
dalam Pelan Pembangunan Pendidikan 2013-2025). Bagi bersaing dengan 
negara termaju dunia adalah penting untuk Malaysia menyediakan 
pendidikan berkualiti yang mampu menghasilkan murid bertaraf dunia dan 
mempunyai kemahiran-kemahiran kritikal abad ke 21. 

Jadual 1.1 : Perbandingan Pembelajaran Abad ke 20 dan ke 21 
 

Pembelajaran Abad ke 20 Pembelajaran Abad ke 21 

Dipimpin guru 

Arahan langsung 

Pengetahuan 

Kandungan 

Kemahiran asas 

Teori 

Kurikulum 

Individu 

Bilik darjah 

Pentaksiran sumatif 

Belajar untuk sekolah 

Berasaskan murid 

Pembelajaran kolaboratif 

Kemahiran  

Proses 

Pemikiran Aras Tinggi 

Praktikal 

Kemahiran hidup 

Berkumpulan  

Komuniti  

Pentaksiran formatif 

Belajar untuk kehidupan 

 
 

Merujuk kepada jadual 1.1, terdapatnya perbezaan yang ketara di antara 
pembelajaran abad ke 20 dan juga ke 21. Di mana pembelajaran abad ke 21 
lebih mementingkan elemen pemikiran aras tinggi atau kemahiran berfikir 
secara kritis dalam pembelajarannya. 

 
 

Kemahiran berfikir secara kritis merupakan satu kemahiran yang penting dan 
perlu diterapkan ke dalam pemikiran murid. Di dalam sistem pendidikan di 
Malaysia, elemen kemahiran berfikir murid mula diberi perhatian dan 
dianggap penting kerana ianya merupakan satu elemen tambah nilai kepada 
murid sterusnya dapat mencapai hasrat negara bagi melahirkan satu 
generasi pewaris yang berupaya berfikir aras tinggi dan dapat menjadi 
generasi yang berdaya saing sehingga ke peringkat global. 

 
 

Salah satu inisiatif Kementerian Pendidikan Malaysia (KPM) untuk 
meningkatkan kemahiran berfikir murid ialah melalui pelancaran Pelan Induk 
Pembangunan Pendidikan (PIPP) 2006-2010, yang dilancarkan oleh mantan 
Perdana Menteri Malaysia iaitu Tun Abdullah Hj. Ahmad Badawi melalui 
Rancangan Malaysia Ke Sembilan (RMK-9). Melalui PIPP, kementerian telah 
menggariskan kepentingan kemahiran berfikir secara kritis murid. Ianya perlu 
diterapkan kedalam pemikiran murid melalui teras ke dua iaitu 
membangunkan modal insan. Untuk membangunkan modal insan murid,  
perlu diselitkan dengan elemen kemahiran berfikir secara kritis dalam 
pengajaran dan pembelajaran, di mana dapat memberi impak atau implikasi 

kepada murid, supaya murid mempunyai ketahanan serta kebolehan untuk 
berhadapan dengan persekitaran dunia global yang sering berubah-ubah. 
 
 
Seterusnya, elemen ini juga turut ditekankan dalam Pelan Pembangunan 
Pendidikan Malaysia 2013-2025 (Kementerian Pendidikan Malaysia, 2013) 
dibawah aspirasi murid iaitu menekankan kepentingan pengetahuan dan 
kemahiran, serta juga pembangunan kemahiran pemikiran kritis, kreatif dan 
inovatif. Penekanan ini akan memberi implkasi kepada keberhasilan murid 
iaitu memupuk budaya pemikiran kritis dikalangan murid. 
 
 
Untuk kekal berdaya saing di dunia, Malaysia perlu menerima perubahan 
dan memerlukan inovasi dalam ekonomi. Untuk mencapai matlamat ini, 
Kementerian pendidikan dan Agensi Inovasi Malaysia (AIM) bersama-sama 
berganding bahu mencipta dan menjayakan projek i-THINK. Projek i-THINK  
dapat melengkapkan generasi Malaysia yang akan datang dapat berfikir 
secara kritis sebagai persediaan menghadapi masa hadapan yang lebih 
mencabar. Projek ini membantu pihak sekolah dan guru mengajar 
kemahiran berfikir kepada pelajar, di mana membolehkan mereka belajar 
sepanjang hayat; dapat menyelesaikan masalah dan menjadi lebih kreatif. 
 
 
Selain daripada pembangunan kemahiran pemikiran kritis, kecenderungan 
pemikiran kritis juga perlu diutamakan dan diterapkan kepada murid melalui 
pengajaran dan pembelajaran. Seseorang yang mahir dalam pemikiran 
kritis, juga mempunyai kecenderungan ke arah berfikir secara kritis (Facione 
et. al., 2000) malah kebanyakan penyelidik memperakuinya dan bersetuju 
dengan kemunculan kecenderungan motivasi sebagai satu komponen 
penting dalam pemikiran kritis. Untuk menjadi seorang pemikir yang baik 
hendaklah mempunyai pelbagai kebolehan pemikiran kritis dan kreatif 
tertentu dan untuk menjadi seorang pemikir yang bagus perlu mempunyai 
kemahiran berfikir akan tetapi mereka juga perlu ada motivasi, sikap, nilai 
dan tabiat minda dimana ia memainkan peranan utama dalam pemikiran 
yang baik. Kebanyakan penyelidik percaya pemikiran kritis adalah sikap dan 
kemahiran. Dalam erti kata lain, kecenderungan pemikiran kritis adalah sikap 
seseorang secara semula jadi untuk menggunakan kemahiran pemikiran 
kritis. Selain itu, kemahiran berfikir secara kritis adalah kecekapan 
seseorang menggunakan komponen pemikiran kritis manakala 
kecenderungan pemikiran kritis telah dikaitkan dengan kemahiran pemikiran 
kritis ini. Dalam kebanyakan kajian literatur, pergantungan antara 
kecenderungan dan kemahiran menunjukkan signifikan atau penting, 
walaupun hubungan rendah (Facione dan Facione, 1997; Facione, et al, 
1996; Jones, et al, 1994;. Giancarlo dan Facione, 1994). Oleh itu, 
kecenderungan pemikiran kritis mungkin sebagai satu petunjuk kemahiran 
atau kebolehan berfikir secara kritis murid. 

Menurut Halpern (1998), dengan pembangunan kecenderungan pemikiran 
kritis terhadap murid, akan memberi kesan kepada pelajar berjaya di sekolah 
dan sepanjang hayat mereka. Oleh itu, pembangunan kecenderungan 
pemikiran kritis dalam diri murid perlu diberi perhatian oleh guru bagi 
memantapkan lagi kemahiran pemikiran kritis murid. Ia adalah perlu untuk 
mewujudkan profil kecenderungan pemikiran kritis murid, di mana dapat 
menentukan sama ada ia secara semula jadi cenderung untuk berfikir 
secara kritis atau hanya mempunyai kebolehan terhadap pemikiran kritis 
sahaja. Kajian ini akan menyumbang kepada asas pengetahuan semasa 
dalam beberapa perkara iaitu pertama, ia akan menyumbang kepada data 
berkenaan kecenderungan Penglibatan, Kematangan Kognitif, dan inovasi. 
Kedua, kecenderungan pemikiran kritis murid masih kurang diterokai 
terutamanya terhadap murid diperingkat menengah rendah. Dengan berbuat 
demikian, penyelidik boleh melanjutkan pemahaman mereka terhadap 
pembangunan pemikiran kritis di dalam kelas. 
 
 
Sesuatu ruang yang diperuntukkan untuk aktiviti pembelajaran iaitu bilik 
darjah, makmal sains, kawasan lapang ataupun pejabat adalah merujuk 
kepada persekitaran pembelajaran (Tessmer & Harris 1992). Ruang 
merupakan tempat di mana pembelajaran berlaku sama ada dalam konteks 
sosial, psikologikal mahupun pedagogikal yang seterusnya mempengaruhi 
pencapaian dan sikap pelajar (Fraser 1998).  
 
 
Persekitaran pembelajaran yang kondusif dan selesa akan dapat 
meningkatkan aktiviti intelektual, persahabatan, kerjasama dan sokongan di 
samping menggalakkan aktiviti pembelajaran dan perkembangan pelajar. 
Kajian-kajian yang telah dilakukan oleh pengkaji terdahulu terhadap 
persekitaran pembelajaran menunjukkan terdapat perkaitan di antara 
persekitaran pembelajaran dengan hasil pembelajaran murid sama ada 
daripada segi pencapaian, kepuasan atau kejayaan pelajar, ini termasuklah 
dari segi peningkatan kemahiran kognitif murid. Oleh itu, persekitaran 
pembelajaran seharusnya diurus dengan baik agar membolehkan pelajar 
menetapkan matlamat peribadi, aktif mengumpul dan mengurus maklumat 
yang diperlukan, mengawal dan menilai pembelajaran kendiri dan 
seterusnya berkemampuan memberikan maklum balas pengalaman peribadi 
dalam pelbagai persekitaran dan konteks sosial pengajaran dan 
pembelajaran (Brown & Campione 1996; Wilson 1995). 
 
 
Kemahiran Hidup Bersepadu (KHB) diperkenalkan sebagai satu mata 
pelajaran amali yang berunsurkan teknologi. Mata pelajaran Kemahiran 
Hidup Bersepadu ditawarkan kepada semua murid di Tingkatan I hingga 
Tingkatan III. Matlamat utama mata pelajaran ini diperkenalkan adalah untuk 
mempertingkatkan produktiviti negara melalui penglibatan masyarakat 
secara kreatif, inovatif dan produktif. 

Mata pelajaran ini dibangunkan ke arah menyediakan tenaga kerja yang 
berpengetahuan dan mahir dalam teknologi dan ekonomi serta sanggup 
bekerjasama dan sentiasa bersedia untuk belajar dalam suasana bekerja. 
Tenaga kerja yang sedemikian rupa dapat memenuhi inspirasi, aspirasi dan 
keperluan negara yang sedang membangun dalam zaman yang sedang 
menyaksikan kemajuan teknologi komunikasi maklumat. Perancangan dan 
pembangunan mata pelajaran ini adalah bertetapan dengan semangat di 
sebalik Falsafah Pendidikan Kebangsaan yang menginginkan menghasilkan 
warganegara yang berpengetahuan serta berakhlak mulia demi menghadapi 
cabaran kehidupan masa kini dan masa depan (Pusat Perkembangan 
Kurikulum, 2002). 
 
 
Selain daripada itu, mata pelajaran Kemahiran Hidup Bersepadu juga 
menekankan kemahiran berfikir secara kritis dan kreatif dalam pengajaran 
dan pembelajaran yang mana daya imaginasi dan kreativiti murid perlu 
dijanakan dan diperkembangkan (Pusat Perkembangan Kurikulum, 2002). 
Jadual 1.2 merupakan contoh kemahiran berfikir kritis yang diberi tumpuan 
dalam unit pembelajaran “Reka Bentuk dan Teknologi”. 
 
 
Jadual 1.2 : Elemen Kemahiran Berfikir Kritis Dalam Mata Pelajaran 

“Reka Bentuk Dan Teknologi” 
 

REKA BENTUK DAN TEKNOLOGI 

1. Merekabentuk dan membina projek baru dengan menggunakan pendekatan 

penyelesaian masalah. 

2. Membuat keputusan pemilihan idea dan reka bentuk, pembinaan projek, alatan 

tangan dan bahan yang sesuai. 

3. Merancang dan melaksanakan kerja projek mengikut prosedur pengurusan 

bengkel yang sesuai. 

4. Menilai kualiti projek yang telah siap supaya bersesuaian dengan hasil yang 

dihasratkan. 

5. Mempersembahkan reka bentuk atau projek bagi tujuan mendapatkan maklum 

balas daripada orang lain untuk memperbaiki atau menambahbaikkannya. 

1.2 Penyataan Masalah 
 
Kemahiran berfikir secara kritis (KBK) merupakan salah satu elemen yang 
penting bagi melahirkan generasi yang berkemahiran dalam pemikiran aras 
tinggi. Mewujudkan generasi yang mempunyai pemikiran aras tinggi adalah 
menjadi salah satu agenda utama dalam pendidikan negara, ini terbukti 
apabila Kementerian Pendidikan Malaysia telah menggariskan elemen 
kemahiran berfikir aras tinggi seperti aplikasi, penaakulan dan penyelesaian 
masalah (pemikiran kritis) di dalam Pelan Pembangunan Pendidikan 
Malaysia 2013-2025 (PPPM) di bawah aspirasi murid (Kementerian 
Pendidikan Malaysia, 2013). Ini tidak berkecuali bagi mata pelajaran 
Kemahiran Hidup Bersepadu dan juga mata pelajaran teknik dan vokasional 
untuk merealisasikan impian Kementerian Pendidikan Malaysia untuk 
melahirkan generasi yang mempunyai kemahiran berfikir aras tinggi. Namun 
begitu, keupayaan murid dari aliran ini masih lemah untuk berfikir secara 
kritis (Kamisah Osman, Zanaton Iksan dan Lilia Halim, 2007). Walaupun 
murid dari aliran ini mempunyai lebih daripada mencukupi kemahiran dalam 
bidang teknikal akan tetapi kurang kemahiran pemikiran kritis dan 
penyelesaian masalah (Wan Norehan, 2013).  
 
 
Menurut Ramlee (2002), majikan di Malaysia kini memberi pandangan 
bahawa lulusan teknikal di Malaysia mempunyai kemahiran teknikal lebih 
daripada mencukupi, namun majikan merasa kurang berpuas hati dari segi 
kemahiran pemikiran kritis dan penyelesaian masalah (kurang 50 peratus 
pekerja yang mahir dalam kemahiran pemikiran kritis) yang  yang 
merupakan sebahagian daripada kemahiran ‘employbility’ yang tidak 
dikuasai dalam kalangan lulusan teknikal ini. Ini menunjukkan bahawa 
keperluan kemahiran pemikiran kritis amat diperlukan bagi murid-murid dari 
aliran ini bagi menghadapi cabaran akan datang akan tetapi kemahiran 
pemikiran kritis ini kurang diberi penekanan semasa dalam pengajaran dan 
pembelajaran di dalam kelas.  
 
 
Sharoom (2008) mendapati faktor murid tidak dapat menguasai kemahiran 
berfikir kritis adalah kerana kurangnya penekanan terhadap elemen 
kemahiran berfikir secara kritis semasa proses pengajaran dan 
pembelajaran di dalam kelas dan kurang memberi perhatian terhadap 
perkembangan daya pemikiran murid. Situasi ini juga berlaku semasa proses 
pengajaran dan pembelajaran dalam mata pelajaran KHB. Yang mana 
elemen ini kurang diberi penekanan dan perkembangan daya pemikiran 
murid juga diabaikan semasa proses pengajaran dan pembelajaran berlaku. 
 
 
Sehubungan dengan itu, menyedari tentang kepentingan penguasaan 
kemahiran bukan teknikal seperti pemikiran kritis untuk menyelesaikan 
masalah dalam kalangan murid KHB, maka penyelidik berpendapat suatu 
kajian untuk mengetahui tahap penguasaan pemikiran kritis dalam kalangan 
murid harus dilakukan bagi meningkatkan mutu pengajaran dan 
pembelajaran pada masa kini. 

Banyak penyelidikan telah dijalankan untuk mengkaji kemahiran berfikir 
secara kritis dan kreatif (KBKK) terhadap murid, tetapi bagi penyelidikan 
yang melibatkan kecenderungan pemikiran kritis murid adalah kurang 
dijalankan oleh kebanyakan penyelidik. Sesetengah penyelidik lebih 
memberi fokus kepada tahap pemikiran kritis murid berbanding dengan 
kecenderungan pemikiran kritis murid. Kecenderungan pemikiran kritis dan 
juga pemikiran kritis murid adalah sama penting dan kedua-duanya adalah 
seiring dalam pembangunan pemikiran kritis murid(Connie, 2006).  
 
 
Kecenderungan pemikiran kritis adalah sangat berkait rapat dengan 
pendidikan di mana seseorang yang memiliki kecenderungan ini mempunyai 
kelebihan tertentu seperti cara berfikir, pencapaian akedemik, kemahiran 
terhadap proses sains dan cara menghadapi sesuatu masalah berbanding 
dengan individu yang tidak memiliki kemahiran ini (Bakir, 2015). 
Kecenderungan pemikiran kritis murid masih kurang lagi diekploitasi oleh 
kebanyakan penyelidik (Qing, Ni, & Hong, 2010), maka dengan penyelidikan 
ini akan dapat memberi impak dalam pembangunan kemahiran berfikir 
secara kritis murid. 
 
 
Dalam Kemahiran Abad ke-21 (P21) guru-guru disarankan untuk 
membangunkan kemahiran pemikiran kritis dan tabiat pemikiran kritis 
(kecenderungan pemikiran) murid (Bellanca, 2010). Ini menunjukkan 
bahawa pemikiran kritis dan kecenderungan mempunyai hubungan yang 
berkait rapat di antara satu sama lain dan perlu diberi penekanan oleh guru 
di dalam kelas. Norris (2003) menyatakan bahawa tabiat pemikiran kritis 
diperlukan untuk pemikiran kritis kerana individu perlu membina tabiat atau 
kecenderungan untuk digunakan dalam kebolehan tertentu. Walau 
bagaimanapun, tiada kajian yang lebih mendalam bagi mengekploitasi 
kecenderungan pemikiran kritis murid. 
 
 
Persekitaran pembelajaran merupakan satu faktor yang dapat menentukan 
pencapaian murid (Lajium, 2006). Bilik darjah adalah persekitaran 
pembelajaran dimana wujudnya interaksi diantara guru, murid dan aktiviti 
pembelajaran (Sunita, 2005). Kecenderungan pemikiran kritis perlu 
dibangunkan dari semasa ke semasa dan ianya dipengaruhi oleh pelbagai 
faktor termasuk persekitaran, norma-norma sosial, rakan sebaya dan 
masyarakat(Irani, Rudd, Friedel, Gallo-Meagher, &  DeFino, 2004). Terdapat 
banyak faktor yang mempengaruhi kekuatan pemikiran manusia, salah satu 
faktor adalah pewarisan dan pendedahan melalui persekitaran individu 
(Karagol dan Bekmezci, 2015) .Ini menunjukkan bahawa kecenderungan 
pemikiran kritis murid dipengaruhi oleh persekitaran seperti guru dan rakan 
sebaya. Menurut Stupnisky, Renaud, Daniels, Haynes dan Perry (2008) guru 
perlu mewujudkan persekitaran bilik darjah dan aktiviti yang dapat 
menerapkan keinginan dan kecenderungan murid kearah pemikiran kritis 
manakala Buck (2002) mendedahkan kekurangan perhatian kepada 
keperluan, motivasi dan rasa kawalan murid oleh guru yang membantutkan 
pembangunan kecenderungan ini. Justeru itu, persekitaran pembelajaran 

yang efektif memerlukan sokongan, fleksibel dan komunikasi yang berkesan 
yang membolehkan pembelajaran aktif (Dart, Burnett, Boulton, Campbell, 
Smith & Crindle, 1999). 
 
 
Oleh itu, pengkaji berpendapat bahawa kepentingan untuk mengkaji secara 
lebih mendalam lagi mengenai hubungan antara persekitaran pembelajaran 
dan tahap kecenderungan kemahiran berfikir secara kritis murid dalam mata 
pelajaran Kemahiran Hidup Bersepadu Tingkatan 2 dengan tahap kemahiran 
berfikir secara kritis murid. 
 
 
1.3 Objektif Kajian 
 
Secara umumnya, kajian ini adalah bertujuan untuk melihat hubungan 
diantara kecenderungan pemikiran kritis murid, persekitaran pembelajaran 
dengan tahap pemikiran kritis murid tingkatan dua dalam mata pelajaran 
Kemahiran Hidup Bersepadu (KHB). Secara khususnya, objektif kajian 
adalah seperti berikut:- 
 

1. Mengenal pasti tahap pemikiran kritis murid. 
2. Mengenal pasti tahap kecenderungan pemikiran kritis murid. 
3. Mengenal pasti persepsi murid terhadap persekitaran pembelajaran 

dalam mata pelajaran Kemahiran Hidup Bersepadu (KHB). 
4. Menentukan hubungan antara kecenderungan pemikiran kritis dengan 

tahap pemikiran kritis murid. 
5. Menentukan hubungan antara persekitaran pembelajaran dalam mata 

pelajaran Kemahiran Hidup Bersepadu (KHB) dengan tahap 
pemikiran kritis murid. 

 
 
1.4 Persoalan Kajian 
 
Bagi mencapai objektif kajian yang dijalankan, soalan-soalan berikut 
dikemukakan :  
 

1. Apakah tahap kemahiran pemikiran kritis murid? 
2. Apakah tahap kecenderungan pemikiran kritis murid? 
3. Sejauh manakah persepsi murid terhadap persekitaran pembelajaran 

dalam mata pelajaran Kemahiran Hidup Bersepadu (KHB)? 
4. Apakah hubungan antara kecenderungan pemikiran kritis dengan 

pemikiran kritis murid? 
5. Apakah hubungan antara persekitaran pembelajaran dengan 

pemikiran kritis murid tingkatan dua? 

1.5 Kepentingan Kajian 
 
Melalui kajian ini, diharap dapat memberi impak terhadap penerapan elemen 
kemahiran berfikir secara kritis dalam mata pelajaran Kemahiran Hidup 
Bersepadu dalam melahirkan murid yang dapat menguasai kemahiran 
berfikiran aras tinggi dan juga masyarakat minda kelas pertama. Hasil kajian 
ini, diharapkan dapat membantu menggalakkan aktiviti berfikir secara kritis 
dikalangan murid terutamanya dalam mata pelajaran Kemahiran Hidup 
Bersepadu di sekolah. Para guru dapat merancang pengajaran dan 
pembelajaran yang lebih efektif melalui aktiviti-aktiviti yang dapat 
meningkatkan kemahiran pemikiran kritis di dalam kelas seterusnya dapat 
meningkatkan tahap kemahiran pemikiran kritis murid. Kajian ini juga dapat 
membantu guru-guru yang mengajar mata pelajaran Kemahiran Hidup 
Bersepadu untuk merancang proses pengajaran dan pembelajaran mereka 
mengikut kriteria yang lebih relevan agar pemikiran kritis murid dapat 
digunakan secara menyeluruh semasa di kelas. 
 
 
Selain itu, melalui kajian ini juga diharap dapat digunakan untuk mencari 
penyelesaian yang lebih konkrit untuk mengatasi permasalahan berkaitan 
pemikiran kritis murid dalam mata pelajaran Kemahiran Hidup Bersepadu. 
Kajian ini dapat membantu guru dan juga Kementerian Pendidikan Malaysia 
mengenal pasti permasalahan atau isu-isu yang timbul mengenai tahap 
kemahiran pemikiran kritis dan mencari jalan penyelesaian untuk mengatasi 
tahap kemahiran pemikiran kritis yang lemah dikalangan murid seperti 
memperkukuhkan amalan pengajaran dan tahap penerapan elemen 
pemikiran kritis yang diterapkan semasa proses pengajaran dan 
pembelajaran di dalam kelas. Disamping itu, melalui kajian ini diharap dapat 
meningkatkan penggunaan kemahiran berfikir secara kritis murid semasa 
mengikuti proses pengajaran dan pembelajaran mata pelajaran Kemahiran 
Hidup Bersepadu di sekolah. 
 
 
Pihak pentadbiran di peringkat sekolah boleh menjadikan dapatan kajian ini 
sebagai panduan dalam mewujudkan dan menyediakan persekitaran 
pembelajaran yang lebih baik dan sempurna di dalam kelas di sekolah 
masing-masing dimana wujudnya elemen persekitaran pembelajaran yang 
dapat meningkatkan tahap kemahiran berfikir secara kritis murid. 
 
 
1.6 Batasan Kajian 
 
Terdapat beberapa faktor yang menyebabkan kajian ini terbatas kepada 
beberapa perkara seperti berikut :- 
 

i. Kajian ini terhad kepada murid-murid tingkatan dua dalam mata 
pelajaran KHB sekolah menengah harian di Negeri Kedah Darul 
Aman sebagai responden kajian. Dapatan yang diperoleh dari kajian 
ini tidak akan dikira sebagai mewakili semua murid sekolah 

menengah harian di seluruh Malaysia. Generalisasi terhadap dapatan 
kajian akan dibuat terhadap responden kajian sahaja. 

ii. Kajian ini hanya melihat atau mengkaji mengenai hubungan diantara 
kecenderungan pemikiran kritis murid, persekitaran pembelajaran 
dengan tahap kemahiran pemikiran kritis murid Kemahiran Hidup 
Bersepadu (KHB) sahaja. 

iii. Dalam mengkaji tahap pemikiran kritis murid serta tahap 
kecenderungan pemikiran kritis murid dan persekitaran pembelajaran, 
dapatan kajian adalah berdasarkan kepada persepsi responden dan 
ketelusan responden dalam menjawab soal selidik dan ujian yang 
dijalankan. 

 
 
1.7 Definisi Operasional 
 
Definisi operasi bagi kajian ini adalah seperti berikut:- 
 

a) Pemikiran Kritis 
Pemikiran kritis adalah satu proses intelektual dalam membuat 
konsep, mengaplikasi, menganalisis, mensintesis, atau menilai 
sesuatu maklumat yang diperolehi daripada, atau yang dihasilkan 
oleh, pemerhatian, pengalaman, pemikiran, penaakulan, atau 
komunikasi, sebagai panduan kepada sesuatu kepercayaan atau 
sesuatu tindakan yang akan diambil (Scriven & Paul, 2004). 
Dalam kajian ini, kemahiran berfikir secara kritis merujuk kepada 
sejauh mana tahap kemahiran berfikir secara kritis murid tingkatan 
dua dalam membuat sesuatu keputusan atau tindakan berdasarkan 
kepada pertimbangan sesuatu maklumat daripada pelbagai sudut dan 
aspek.  

b) Kecenderungan Pemikiran Kritis Murid 
Kecenderungan pemikiran kritis adalah satu pemikiran kelaziman 
(tabiat mental) dan juga sikap terhadap pemikiran reflektif (Dewey, 
1930). Selain daripada itu, terminologi yang berkait rapat dengan 
kecenderungan ialah kesediaan, motivasi, sikap, kecendongan dan 
kecenderungan (Ennis, 1996; Ricketts, 2003; Tishman & Andrade, 
1996). 
Kecenderungan pemikiran kritis boleh didefinisikan sebagai 
kecenderungan untuk berfikir secara kritis yang memiliki karakteristik 
seperti sikap ingin tahu yang mendalam, ketajaman pemikiran, proses 
mengembangkan pemikiran, menganalisis maklumat yang diterima 
sama ada boleh dipercayai atau tidak dan tindakan yang akan 
diambil. Dalam kajian ini, kecenderungan pemikiran kritis merujuk 
kepada sejauhmana murid cenderung untuk berfikir secara kritis dari 
aspek kecenderungan inovatif (aktif mencari sesuatu perkara untuk 
mengetahuinya lebih lanjut atau mendalam), kematangan kognitif 
(menyedari kecenderungan sendiri dan berat sebelah) dan juga 
penglibatan (menjangkakan atau meramalkan sesuatu situasi 
menggunakan penaakulan) (Ricketts, 2003). 

c) Persekitaran Pembelajaran 
Secara umumnya, persekitaran pembelajaran merupakan satu ruang 
fizikal, iaitu bilik darjah atau kelas di mana dalam ruang berkenaan 
terdapatnya pembelajaran dan interaksi sosial antara setiap elemen 
iaitu guru, murid dan bahan pembelajaran (Anderson, 1982). Dalam 
kajian ini, persekitaran pembelajaran merujuk kepada sejauh 
manakah persekitaran pembelajaran tersebut menerapkan elemen 
pemikiran kritis dari aspek peranan guru, peranan murid dan suasana 
atau aktiviti pengajaran di dalam mata pelajaran Kemahiran Hidup 
Bersepadu (KHB). 

